
MINUTI

Il-Minuti tal-Laqgħa Nru. 96 li saret fit-28 ta’ Ġunju 2016, ġew konfermati.  


REPORT BY THE AUDITOR GENERAL: PUBLIC ACCOUNTS 2014 – ARREARS OF REVENUE

THE CHAIR (Onor. Tonio Fenech):  Insellimlkom.  Illum se nagħlqu d-diskussjoni fuq ir-Rapport tal-Awditur Ġenerali billi nduru ftit l-arrears of revenue.  Il-laqgħa tista’ tkun qasira jekk tgħidulna li fl-2015 ġbartu l-arretrati tal-2014 kollha, imma jekk le, ikollna nagħmlu sessjoni!  Mix-xengil tal-irjus li qed nassumi li le!

Nitlob lill-Awditur Ġenerali u lill-uffiċjali tiegħu flimkien mar-rappreżentanti tal-Ministeru għall-Finanzi sabiex jingħaqdu magħna fuq il-Mejda.  

Is-Sur Charles Deguara, Awditur Ġenerali, is-Sur Noel Camilleri, Deputat Awditur Ġenerali, is-Sinj. Tanya Mercieca u s-Sinj. Vanessa Tonna, Assistenti Awditur Ġenerali, is-Sur Mark Borg, Direttur Ġenerali fil-Ministeru għall-Finanzi; is-Sinj. Simone Mousù, Aġent Direttur Ġenerali tal-Government Property Department, is-Sur Marvin Gaerty u s-Sur Mario Borg, Kummissarju tat-Taxxi Interni u Direttur Ġenerali fid-Dipartiment tat-Taxxi Interni, rispettivament, ħadu posthom madwar il-Mejda.

THE CHAIR:  Ovvjament mhijiex l-intenzjoni tagħna li nidħlu f’kull item għax inkella nispiċċaw norqdu hawnhekk, però se nippruvaw induru ftit l-items li huma tassew rilevanti.

Nibda bl-item dwar il-Government Printing Press (GPP) fejn jidher li hemm numru ta’ bilanċi li qegħdin jakkumulaw.  S’issa hemm kważi €450,000.  Sur Borg, tista’ tgħidilna għaliex qed ikomplu jakkumulaw il-bilanċi u x’qed isir biex dawn l-ammonti jiġu rkuprati?  

IS-SUR MARK BORG (Direttur Ġenerali fil-Ministeru għall-Finanzi):  Preżenti għal din il-laqgħa hawn uffiċjali mid-Dipartiment tat-Taxxi Nterni, tal-VAT u tad-Dwana, kif ukoll uffiċjali mill-Government Property Division (GPD) u Transport Malta (TM).  Jien nista’ nispjega l-proċedura li tintuża dwar il-ġbir tal-arretrati u x’nagħmlu aħna bħala Ministeru għall-Finanzi, però dwar id-dettalji fuq id-dipartimenti, naħseb li iktar ikunu jistgħu jispjegaw l-uffiċjali infushom.

THE CHAIR:  Jien tal-idea li mmorru biss fuq il-materjali u kont nippreferi kieku kien il-Kumitat li jagħżel liema huma l-items materjali, però mhijiex l-intenzjoni tiegħi li nagħmlu xi seduta oħra biex nidħlu fuq l-aspetti l-oħrajn.  Għalhekk nissuġġerixxi li d-domandi li jistgħu jsiru dwar items li m’hawn ħadd preżenti biex jirrispondihom, jintbagħtu lid-dipartiment konċernat sabiex jagħti l-feedback tiegħu.   M’għandix dubju li min-naħa tiegħu, l-Awditur Ġenerali jkun jista’ jagħtina iktar informazzjoni dwar l-issue in kwestjoni.

Ħalli nerġa’ lura għad-domanda li għamilt rigward il-GPP fejn l-ammont ta’ arretrati jidher li qed jakkumula.  Kif qed iħares lejn l-ammont il-Ministeru għall-Finanzi u kif qed jipprova jara li dak l-ammont jonqos?  Fl-aħħar mill-aħħar l-arretrati jaqgħu taħt ir-responsabilità tal-Ministeru għall-Finanzi.

IS-SUR MARK BORG: Dak l-ammont huwa dovut minn dipartimenti oħra tal-Gvern.

THE CHAIR:  Jiġifieri huma kollha interni.

IS-SUR MARK BORG:  Li tagħmel il-GPP huwa li titlob ħlas għall-jobbing lid-dipartimenti u dan imur revenue tal-Gvern, u għax-xiri tal-karta titlob ħlas lid-dipartimenti u jintefgħu ġo below-the-line account biex biha jixtri l-karta u jkun jista’ jkompli jagħmel ix-xogħol ta’ stampar.  Aħna niltaqgħu mal-GPP bħalma niltaqgħu ma’ dipartimenti oħra, u niġru warajhom fuq l-arretrati bħalma niġru wara dipartimenti oħra.  Li qed nagħmlu wkoll huwa li biex ma jkunx hemm piż żejjed fuq il-GPP jew fuq id-dipartimenti fuq l-operat tas-sena kurrenti, lejn l-aħħar tas-sena, jekk ikun hemm xi ammonti fil-voti rikorrenti tad-dipartimenti li jkollhom jagħtu lill-GPP li ma jkunux se jintnefqu sal-aħħar tas-sena, b’mod naturali u mingħajr ma jiġi pospost xejn, jiġu trasferiti lill-GPP ġo below-the-line account jew ġor-revenue permess ta’ transfer voucher u jibdew jinqatgħu dawk l-arretrati.  

THE CHAIR:  Imma jekk dan huwa kollu intern għaliex ma jistax jiġi indirizzat b’mod iktar effiċjenti?  Min ordna x-xogħol, suppost kellu baġit u allura l-ammont għandu jinqata’ minn dak il-baġit.  M’aħniex se noqogħdu nibagħtu ittri bl-avukat lid-dipartimenti tal-Gvern biex iħallsu lill-GPP!  Hemm ammonti li jmorru lura sal-2005.  Jien naraha ftit sitwazzjoni anomala u li għandha tiġi riżolta.  Aħjar taqtagħhom u tgħid li m’intix se teħodhom u l-Gvern idaħħalhom fl-ispiża ġenerali tiegħu, milli jibqgħu jidhru bħala li se teħodhom meta fil-fatt mhumiex qegħdin hemm.  

IS-SUR MARK BORG:  Jien naħseb li jistgħu jsiru żewġ affarijiet; jew li d-dipartimenti ma jitolbux ħlas lil xulxin għal xogħol intern – dik fiha l-iżvantaġġ li l-cost tas-servizz ma tkunx taf kif ġik – jew inkella, meta ssir l-ordni għax-xogħol isir payment in advance.  Aħna nafu li mill-baġit allokat fil-voti rikorrenti tad-dipartimenti, ġeneralment jitħallsu third parties u d-dipartimenti tal-Gvern jitħallew għall-aħħar.  Jista’ jkun li dak hu li ġara f’xi biċċa minn dawn il-każijiet, u naqbel miegħek li huwa tajjeb li dawn il-ħafna interdepartmental ammonti dovuti nindirizzawhom.  

THE CHAIR:  Rigward il-GPD l-ewwel item li jiġbed l-attenzjoni tal-Kumitat huwa li r-rapport jiddikjara li minn dipartimenti tal-Gvern, parastatali, entitajiet u kunsilli lokali suppost li hemm l-ammont ta’ kważi €11.5 miljun li jrid jiġi rkuprat, però meta t-Teżor jiġbor mingħand il-lista tal-entitajiet x’inhuma l-ammonti li huma dovuti li għandhom jitħallsu lill-GPD jirriżulta li l-ammont huwa ftit iktar minn €2 miljun.  Minn fejn toriġina din id-diskrepanza u għaliex hija daqshekk kbira?

IS-SINJ. SIMONE MOUSÙ (Aġent Direttur Ġenerali fil-Government Property Division):  Il-problema dejjem kienet li fejn jidħlu dipartimenti tal-Gvern, min-naħa tagħna kien hemm żmien fejn kienu jiddiċiedu li dan minn but għal ieħor u allura ma kenux jitolbu għall-arretrati.
 
THE CHAIR:  X’inhuma n-natura tal-arretrati?  Kirjiet?

IS-SINJ. SIMONE MOUSÙ:  Allocations li nagħmlu lid-dipartimenti tal-Gvern, għax il-Gvern ma jikrix lilu nnifsu imma jiċċarġja fee għall-proprjetà li tkun qiegħda allokata għandhom.  Fl-2013 għamilna eżerċizzju fejn tlabna lil kull ministeru u kull dipartiment jgħidilna eżatt x’għandu u x’ma għandux bħala proprjetà li hija tal-Gvern u bdejna nirrikonċiljawhom mar-records tagħna.  Meta konna niġbru l-informazzjoni mis-sistema tagħna kien qed ikollna żbilanċ ta’ €11-il miljun.  Però t-Teżor kienu qalulna li meta jiġbru l-accrual accounting min-naħa tad-dipartimenti, kienu jgħidulhom li għandhom €2 miljuni.  Kemm il-figura ta’ €11-il miljun li konna nirrapurtaw aħna, u l-figura ta’ €2 miljuni tat-Teżor, ma kenux figuri realistiċi.  Tramite dan l-eżerċizzju li konna qegħdin nagħmlu rnexxielna li dawk l-arretrati nnaqqsuhom għal €5.3 miljun.  Ma rridux ninsew li kull darba li tinbidel amministrazzjoni jew inkella jkun hemm xi reshuffle, proprjetà li tkun qiegħda allokata għand dipartiment partikolari, tgħaddi għand ministeru ieħor u r-records tagħna ma jiġux aġġornati għax ġieli lanqas biss inkunu nafu. Minħabba f’hekk kien qed ikun hemm dawn il-ħafna diskrepanzi.  Kien qed jirriżultalna wkoll li ħafna mid-dipartimenti jagħmlu lump sum, u jekk pereżempju għandhom 10 proprjetajiet u suppost jagħtu €100,000, jagħtuna €50,000 u ma nkunux nafu ma’ liema propjetà qegħdin jaqtgħuhom.  Dan apparti l-fatt li huma ma jkollhomx biżżejjed flus allokati għall-kirjiet, u allura ma jiġux in order magħna.  Issa bdejna noħorġu invoice lid-dipartimenti darba fis-sena, in advance u mhux in arrears, u qed nagħmlu an invoice against a payment.  Dawk kollha li jibagħtulna a lump sum, qed nibagħtuhom lura u nitolbulhom jgħidulna ta’ xiex qed iħallsu biex inkunu nistgħu nallokawhom.  Permezz ta’ hekk irnexxielna nniżżlu l-arretrati għal madwar €5 miljun.  

THE CHAIR:  L-Onor. Buontempo.

ONOR. STEFAN BUONTEMPO (Segretarju Parlamentari għall-Gvern Lokali):  Sinj. Mousù, inti għedt li l-GPD irid jiġbor €11-il miljun minn dipartimenti tal-Gvern u entitajiet.

IS-SINJ. SIMONE MOUSÙ:  Dik il-figura issa ġiet riveduta.

ONOR. STEFAN BUONTEMPO:  Kemm minnhom iridu jinġabru mill-kunsilli lokali fuq ċnus u siti li kienu devoluti mid-Dipartiment lill-kunsilli lokali?  U jintbagħtu reminders lill-kunsilli lokali?

IS-SINJ. SIMONE MOUSÙ:  Iva, nibagħtulhom reminders.  Lill-kunsilli lokali ma nagħtuhomx ċnus imma kirjiet biss għax ovvjament m’għandhomx l-ownership tal-proprjetà.  Fis-somma msemmija hemm inklużi l-arretrati li jridu jinġabru mill-kunsilli lokali.  Ma nistax ngħidlek il-figura eżatt għax ma ġibthiex miegħi, però nista’ ngħid li ma taqbiżx il-€1 miljun.  Li qed nagħmlu fejn jidħlu kunsilli lokali huwa li jekk inkunu tajnihom devolution ta’ proprjetà u jkunu waqgħu lura fil-ħlas tagħhom u jitolbuna proprjetajiet oħra, aħna ngħidulhom li l-ewwel iridu jħallsu dak li għandhom jagħtu, imbagħad nagħtuhom il-proprjetà li qed jitolbu, għax jekk inkomplu nżidu l-proprjetajiet devoluti lilhom u dawn mhumiex qegħdin ilaħħqu mal-kera tal-ewwel proprjetà, żgur li mhumiex se jħallsu għat-tieni waħda.  Ovvjament, il-Gvern la jista’ jagħmel eviction lill-kunsill lokali u iktar u iktar lid-dipartimenti tal-Gvern.  

ONOR. STEFAN BUONTEMPO:  Tibagħtu reminders lill-kunsilli lokali?  

IS-SINJ. SIMONE MOUSÙ:  Iva, nibagħtulhom reminders u anke nċemplulhom.  

ONOR. STEFAN BUONTEMPO:  Imma ġieli jkun għalxejn.  

IS-SINJ. SIMONE MOUSÙ:  Iva.  Ħafna drabi fejn jidħlu dipartimenti tal-Gvern, idejna huma ftit marbutin.  

ONOR. STEFAN BUONTEMPO:  Tinvolvuh lid-Dipartiment tal-Gvern Lokali?  
IS-SINJ. SIMONE MOUSÙ:  Mhux dejjem.  Ġieli kien hemm istanzi fejn konna niktbu u nirrappurtaw lid-defaulters u konna nitolbu wkoll l-għajnuna tal-Dipartiment tal-Kunsilli Lokali biex jgħinna hu min-naħa tiegħu.  

THE CHAIR:  L-Onor. Farrugia.  

ONOR. JOE FARRUGIA:  Hemm xi lokalitajiet speċjali li l-ammont tagħhom huwa iktar milli suppost?  

IS-SINJ. SIMONE MOUSÙ:  M’għandix id-data fuqi.  Li niftakar żgur huwa tal-Belt għax għandhom jagħtuna xi €5,000 fuq il-proprjetà li għandhom.  

ONOR. JOE FARRUGIA:  Mhijiex xi figura ta’ barra minn hawn.  

THE CHAIR:  U nimmaġina lanqas l-ammonti tal-kunsilli lokali l-oħra m’huma daqstant kbar għax l-uffiċini tagħhom...  

Jekk inħarsu lejn l-ageing naraw li hemm €22 miljun.  Qed nassumi li dawn jappartjenu għal kirjiet privati.  

IS-SINJ. SIMONE MOUSÙ:  Iva, it-€22 miljun ma jinkludux dipartimenti tal-Gvern.  

THE CHAIR:  Jiġifieri dawk huma kollha dovuti minn entitajiet privati.    

IS-SINJ. SIMONE MOUSÙ:  Tajjeb ngħidu li dak l-ammont mhuwiex fuq kirjiet biss.  €3 miljun minnhom huma tal-esproprju.  Biex noħorġu n-notice fuq il-Gazzetta tal-Gvern aħna nitolbuhom jiddepożitawlna l-flus u ħafna drabi dawn jiddepożitawhom imma mbagħad imorru Land Arbitration Board…  

THE CHAIR:  U jagħtihom iktar.  

IS-SINJ. SIMONE MOUSÙ:  Eżattament.  Allura d-differenza nispiċċaw ma niġbruhiex.   L-ikbar defaulter li għandna huma TM għax €2.9 miljun minnhom huma kollha tagħhom.  
THE CHAIR:  Minħabba l-problema tat-toroq.  

IS-SINJ. SIMONE MOUSÙ:  Eżattament.  
THE CHAIR:  L-Onor. Caruana.  

ONOR. JUSTYNE CARUANA (Segretarju Parlamentari għad-Drittijiet tal-Persuni b’Diżabilità u Anzjanità Attiva): L-ammonti msemmija jinkludu wkoll imgħaxijiet li jkunu akkumulaw? 

IS-SINJ. SIMONE MOUSÙ:  Le, aħna ma niċċarġjawx interessi.  

ONOR. JUSTYNE CARUANA:  Le, jien qed nitkellem fuq l-ammonti l-oħra li hawn imsemmija. 

IS-SUR MARK BORG:  Qed tirriferi għal tal-GPD jew għal kollha?  

ONOR. JUSTYNE CARUANA:  Inġenerali.  

IS-SUR MARK BORG:  Le, il-Gvern ma jiċċarġjax imgħax.  

ONOR. JUSTYNE CARUANA:  Jiġifieri l-imgħaxijiet biss dekorribbli skont il-liġi.    

IS-SUR MARK BORG:  Id-dipartimenti ma jiċċarġjawx imgħax fuq ammonti dovuti bejn dipartiment u ieħor.  

ONOR. JUSTYNE CARUANA:  U meta jkunu esterni?  

IS-SUR MARK BORG:  Imbagħad għandek, pereżempju, l-ammonti dovuti tal-income tax u tal-VAT fejn fuqhom sintendi hemm l-imgħax.  

ONOR. JUSTYNE CARUANA:  U huma nklużi fil-figuri li hawn fir-rapport?  

IS-SUR MARK BORG:  Dwar dan iktar jistgħu jirrisponduk id-dipartimenti konċernati. 

IS-SINJ. SIMONE MOUSÙ:  Aħna bħala GPD m’għandniex.  

THE CHAIR:  Onor. Caruana, issa naslu għalihom dawk.  Jiġifieri qed ngħidu li fil-prinċipju għandek entitajiet li ma jiċċarġjawx u għandek oħrajn, bħad-Dipartiment tal-VAT u d-Dipartiment tat-Taxxi Interni, fejn il-liġi tipprovdi li jkun hemm imgħaxijiet.  Lil dawk inkunu nistgħu nitolbuhom jiċċaraw dan meta naslu għalihom.  

L-Onor. Mangion.  

ONOR. CHARLES MANGION:  Fir-rigward tal-ageing amounts tieħdu passi legali meta jkun jaqbeż ċertu żmien?  F’dan l-istadju qed nitkellem fuq l-entitajiet privati. Xi proċeduri tadottaw?  

IS-SINJ. SIMONE MOUSÙ:  Wara 30 ġurnata mill-ħruġ tal-invoice, noħorġu first reminder, imbagħad jekk naraw li wara t-30 ġurnata xorta ma ġewx iħallsu, nerġgħu noħorġu t-tieni reminder.  In between, l-istaff tiegħi jċemplulhom u nibagħtu wkoll l-enforcement officers tagħna bil-final notices.  Jekk imbagħad naraw li wara t-tielet tentattiv baqgħu ma ġewx iħallsu, noħorġulhom ittra bis-section 466 biex ikollna titlu eżekuttiv.  Jekk xorta jibqgħu ma jiġux iħallsu, immorru għal mandat ta’ sekwestru u wara, għal mandat ta’ qbid, però aħna dejjem nippruvaw naslu fi ftehim.  Fil-fatt anke repayment agreements qed nagħmlu biex nevitaw li kull darba noqogħdu mmorru l-qorti u ntawlu l-proċess għax meta tidħol il-qorti l-ammonti dovuti xorta hemmhekk se jibqgħu u ħafna drabi jkomplu jiżdiedu allura iktar nippreferu li nagħmlu repayment agreements jew arranġamenti simili.  

ONOR. CHARLES MANGION:  L-aqwa li jinġabru.  

IS-SINJ. SIMONE MOUSÙ:  Sintendi.  L-aktar li nużawha huwa fejn jidħlu l-kummerċjali.  Ħafna drabi dawn ikunu falluti u billi nagħmlulu mandat ta’ sekwestu, meta m’għandu xejn...  Veru li teħodlu l-proprjetà, imma l-flus jibqgħu ma jinġabrux.  

THE CHAIR:  Imma at some point trid…  

IS-SINJ. SIMONE MOUSÙ:  Iva, imma li qed ngħidlek jien hu li l-proprjetà hija tal-Gvern u se tibqa’ tiegħu imma l-arretrati li se jkun hemm se jibqgħu pendenti u tkun trid tagħmilhom written off.  

THE CHAIR:  Kemm minn dawn l-ammonti huma taħt xi forma ta’ ftehim u kemm minnhom qegħdin f’xi proċeduri legali?  

IS-SINJ. SIMONE MOUSÙ:  Fejn jidħol il-kummerċjali – għax l-iktar li għandna huma kummerċjali – fl-2014 kellna żewġ accounts, wieħed tal-Malta Air Traffic Services li kien madwar €1 miljun u li dwaru kien hemm xi kwestjoni però mbagħad ‘il quddiem kien tħallas, u l-ieħor tal-Kottonera Waterfront fejn hemm madwar €3 miljun li għadhom pendenti u ma nafx jekk komplewx jiżdiedu.  Dwar dawn hemm kawża l-qorti u ma nistgħu nagħmlu xejn sakemm tiġi maqtugħa.  

THE CHAIR:   Jekk qegħdin taħt proċeduri l-qorti, il-passi tiegħek għamilthom.  

IS-SINJ. SIMONE MOUSÙ:  Iż-żewġ accounts li semmejt, bejniethom kienu €5 miljun, jiġifieri jekk kien hemm €11-il miljun arretrati, dawn jammontaw għal kważi nofshom.  Is-€6 miljuni l-oħra, hemm minnhom li kellhom repayment agreement, hemm minnhom li kienu ammonti iżgħar u qegħdin ikkontestati l-qorti u oħrajn li għadna qegħdin niġru warajhom.  

THE CHAIR:  L-Onor. Mangion.  

ONOR. CHARLES MANGION:  Jekk bi ftit sforz u b’xi arranġament, l-ammonti huma collectable, mod, imma jekk dak li jkun ma jkollu xejn, lanqas assets, huwa mod ieħor.  Dawn kif tikklassifikahom?  Ċnus?  Kirjiet qua kirjiet fejn il-proprjetà tibqa’ tal-Gvern allura tista’ tinforza biex tkeċċihom ‘il barra?  Jien għalhekk staqsejt dwar il-proċeduri legali li jittieħdu għax hemm mezz kif fil-kummerċ – għax hawnhekk m’aħniex qed nitkellmu fuq ir-residenzjali u s-soċjali imma fuq il-kummerċ, li m’għandux jirċievi sussidju; if it cannot survive, m’hemmx tagħmel dik hija r-realtà tal-kummerċ li tapplika għal kulħadd – tieħu passi.  Jien qed ngħid illi kieku nibdew nikklassifikaw dak li jista’ jinġabar u dak li ma jistax jinġabar, inkunu nistgħu niffukaw iktar amministrattivament fuq dak li jista’ jinġabar.  

IS-SINJ. SIMONE MOUSÙ:  Mit-22 miljun arretrati li hemm imsemmija fl-NAO Report, kirjiet u ċnus li huma purament tal-GPD hemm ftit aktar minn €18-il miljun għax hemm €3 miljun tal-akkwisti li ma jidħlux fil-kirjiet; ma jiddependix minna imma aktar jiddependi minn jekk jagħtuhomx flus jew le il-Finanzi.  Hemm ukoll €5 miljuni li huma dovuti mid-dipartimenti tal-Gvern – lil dawn ukoll il-Ministeru għall-Finanzi jrid ifornihom bl-allokazzjoni tal-flus – u għandna ‘l fuq minn €800,000 below-the-line accounts li minnhom għandna €464,000 li aħna niġbru għan-nom tal-Awtorità tad-Djar imbagħad ngħadduhomlom.  Aħna dawn nirrappurtawhom kemm fid-debtors kif ukoll fil-creditors, però sfortunatament, l-arretrati qed jidhru fuq il-GPD. Jiġifieri jekk tnaqqas tal-esproprju, tad-dipartimenti tal-Gvern u l-below-the-line accounts, issib li d-dipartiment tagħna kull m’għandu jiġbor huma €18-il miljun.  

THE CHAIR:  Imma jekk inti responsabbli biex tiġborhom għall-Awtorità tad-Djar,  xorta trid tiġborhom.  

IS-SINJ. SIMONE MOUSÙ:  Eżattament, imma mil-lat amministrattiv nippreferi niġbor il-kirjiet li huma dovuti lill-GPD. 

THE CHAIR:  Fir-realtà huwa Gvern wieħed.  

IS-SINJ. SIMONE MOUSÙ:  Hekk hu, allura aktar nagħmel focus fuq il-krijiet kummerċjali.  

THE CHAIR:  Tajjeb li qed isir l-ageing tad-debtors imma xorta ma nafux kemm mill-ammonti msemmija huma taħt kontestazzjoni jew hemm agreements dwarhom. Naħseb li trid tagħtina iktar stampa ta’ kemm qed ikun effettiv id-dipartiment biex jiġbor l-ammonti, għax huwa mod jekk ngħidu li kumplessivament huma €4 miljun, u mod ieħor jekk ngħidu li hemm €15-il miljun taħt kontestazzjoni jew ftehim.  

IS-SUR CHARLES DEGUARA (Awditur Ġenerali):  Xtaqt ngħaddi kumment b’mod ġenerali, jiġifieri mhux fuq dan il-każ biss.  L-inkwiet kbir tagħna fuq dan is-suġġett huwa dak li hemm irrapportat f’paġni 314 u 315 fejn għandna ammonti enormi li kważi kważi d-dipartimenti qegħdin jgħidu li mhumiex se jinġabru.  Hawnhekk qegħdin nitkellmu fuq miljuni kbar, mhux fuq il-każ tal-GPD.  L-ikbar concern tagħna hija li hemm ammonti li d-dipartimenti kważi kważi qatgħu qishom li jistgħu jinġabru u għadhom jidhru bħala dħul għall-Gvern.  

THE CHAIR:  Dejjem l-istess issue.  

IS-SUR CHARLES DEGUARA:  Din hija the mother of all issues għax jekk se nibqgħu nuru dan bħala...  In-nies tagħna għamlu biċċa xogħol tajba għax fir-rapport hemm tabella spjegata tajjeb ħafna li turi li l-ammont huwa ta’ aktar minn €1.7 biljun.  

THE CHAIR:  Din hija r-realtà tas-Servizz Pubbliku; ħadd ma jrid jerfa’ r-responsabilità li formalment jagħmel write-off ta’ dak li ma jistax jinġabar u allura nħalluhom hemmhekk pendenti in the hope li xi darba… (Interruzzjonijiet).  Lanqas l-ammonti li huma preskritti qatt ma nqatgħu!  

ONOR. JUSTYNE CARUANA:  Imma dan huwa sens komun għax jekk hemm il-preskrizzjoni u se tipprova tinforza b’xi mod...  Jiġifieri kemm jekk iqajjimha d-debtor kif ukoll jekk tqajjimha l-qorti sua sponte...  

THE CHAIR:  Suppost hemm riga ċara, però hemm kumplessitajiet.  Sur Borg, forsi tispjega ftit xi jżomm lill-Gvern milli jmur f’din it-triq?  

IS-SUR MARK BORG:  Huwa fatt li bħala write-offs ma ngħaġġlux biex nagħmluhom, però dwar każijiet partikolari jista’ jispjega d-dipartiment konċernat.  Bil-permess tal-Kumitat xtaqt nista’ nispjega x’qed nagħmlu aħna bħala Ministeru għall-Finanzi dwar ġbir ta’ arretrati.  L-Att dwar ir-Responsabilità Fiskali, li ġiet fis-seħħ is-sena l-oħra, tobbliga li fl-estimi finanzjarji jkun hemm miri għad-dipartimenti dwar ġbir ta’ revenue għas-sena li jkun qed jirriferi għaliha l-baġit.  

Fil-fatt f’Appendix I tal-estimi għall-2016 għamilna miri ta’ kemm għandhom jiġbru arretrati d-dipartimenti kollha.  Dawn neħduhom mir-returns li jibagħtu d-dipartimenti fuq l-arretrati as reported, f’dan il-każ tal-2014 għax il-baġit kien għall-2016 u d-data tal-2015 ma tkunx għadha available.  Fl-2013 għamilna l-mira ta’ 8% tan-net collectable revenue u fl-2014 għamilna target ta’ 9% tan-net collectable revenue.  Id-dipartimenti jirrappurtawlna on a quarterly basis xi jkunu ġabru, u dan jiġi rrapportat ukoll fil-mid-yearly report u fl-annual report li nippreżentaw aħna.  Għall-arretrati tal-2013 as reported in 2015, fil-fatt inqabżet il-mira tat-8% u nġabru bejn 4% u 6% above the target.  Għall-2014, ir-riżultati tal-ewwel kwart nista’ ngħid li huma nkorraġġanti. Wieħed ma jeskludix li l-miri tal-ġbir ta’ revenue jkomplu jogħlew biex almenu nkunu nistgħu…  Importanti li dan il-ġbir ta’ arretrati ma jsirx akkost tal-ġbir tar-revenue rikorrenti.  Aħna ninkwetaw fejn naraw każ fejn dipartiment ikun qiegħed, għal sena wara l-oħra, iżid l-arretrati jew iżid iktar milli jaqta’, għax dan jindika li hemm problema operativa.  Dan huwa dak li qed nagħmlu rigward ġbir ta’ arretrati.  

IS-SUR CHARLES DEGUARA:  Jekk wieħed janalizza sew it-tabella li hemm f’paġna 314 jara li donnu l-Ministeru għall-Finanzi biss jagħmel sforz qawwi biex jiġbor l-arretrati.  Huwa veru li s-sorsi ta’ dħul huma fil-finanzi, fil-fatt matul l-2014 inġabru €344 miljun, però donnu li hemm il-perċezzjoni li l-ministeri l-oħrajn iżjed qegħdin biex jonfqu milli biex jiġbru l-finanzi.  Kultant din hija kwestjoni ta’ kultura u kont inħossha ħafna anke meta kont naħdem il-Finanzi.  Jien nixtieq nagħmel appell lill-Ministeri l-oħrajn li  huwa d-dover tagħhom ukoll li jiġbru l-flus mhux qishom qegħdin hemm biex jonfqu biss.  

ONOR. CHARLES MANGION:  Sur Deguara, fl-analisi tiegħek, taħseb li hemm xi weakness amministrattiva f’dak li huwa enforcement u ġbir, fis-sens li taħseb li hemm bżonn ikun hemm iktar nies iffokati fuq dan?  Jista’ jkun li d-dipartiment per se ma jkunx daqstant b’saħħtu f’dak li huwa ġbir u infurzar?  

IS-SUR CHARLES DEGUARA:  Din hija mistoqsija tajba imma lilna ġġibna f’diffikultà għax kemm jista’ jkun, bħala NAO, noqogħdu attenti meta niġu biex nikkummentaw dwar kemm il-Gvern għandu jdaħħal nies f’dipartiment partikolari għax at the end of the day dik hija kwestjoni ta’ policy u n-NAO ma jistax jidħol fi kwestjoni ta’ policy.  Jien iżjed naħseb li hija kwestjoni ta’ kultura milli ta’ reklutaġġ, fis-sens li kulħadd irid jifhem li l-isforz ta’ ġbir ta’ arretrati m’għandux isir biss mill-Ministeru għall-Finanzi.  Jien nieħu gost nara li anke l-GPD, din is-sena jidher li għamlu progress u minn kif qed titkellem is-Sinj. Mousù jidher li hemm din l-awareness però naħseb li din l-awareness trid tidħol f’kull Ministeru għax fl-aħħar mill-aħħar, fl-equation tad-deficit hemm ukoll id-dħul.  Niftakar li meta kont naħdem f’line department iktar kien ikun diffiċli li niġbru mingħand dipartimenti tal-Gvern milli mingħand third parties għax filwaqt li lil third parties hemm ċertu infurzar li tista’ tagħmel, bħal kawżi l-qorti, eċċ., fil-każ ta’ dipartiment tal-Gvern ma tantx hemm x’tista’ tagħmel.  Veru li fit-teorija, pereżempju, l-GPP jistgħu jgħidu li lil min hu defaulter ma jaħdmulux iktar, imma fil-prattika, b’dawn it-tip ta’ miżuri…  (Interruzzjonijiet)  Imma jekk il-Ministeri ma jħallsux lis-Sinj. Mousù, x’tista’ tagħmel?  Titfa’ lil xi ħadd ‘il barra?  

ONOR. STEFAN BUONTEMPO:  Dawn il-flus huma dovuti biss minn dipartimenti oħra tal-Gvern?  

THE CHAIR:  Le, mhux kollha.  €5 miljun minnhom.  

IS-SUR CHARLES DEGUARA:  Hawn ħafna Ministeri oħrajn li jagħtu servizz, anke s-Saħħa stess jagħtu servizz lil dipartimenti oħrajn.  Jekk tgħoddhom f’daqqa, ovvjament…  

ONOR. STEFAN BUONTEMPO:  Kważi qed tgħid li din hija bruda min-naħa tad-dipartimenti tal-Gvern biex jiġbru dawn il-flus.  

IS-SUR CHARLES DEGUARA:   Aktar hija kwestjoni ta’ attitudni; fuq li d-dipartimenti joqogħdu attenti fl-infiq imxejna ħafna, imma dwar l-awareness tad-dipartimenti fuq il-bżonn li jiġbru dak li hu dovut naħseb għad jonqos xi jsir.  

ONOR. STEFAN BUONTEMPO:  Ta’ min hi r-responsabilità biex jinġabru dawn il-flus?  

IS-SUR CHARLES DEGUARA:  Il-liġi tgħid li hija responsabilità ta’ kull kap ta’ dipartiment.  Ovvjament, l-ikbar responsabilità hija tas-segretarju permanenti f’kull ministeru, imma mbagħad kull dipartiment għandu l-kap tiegħu, jiġifieri huwa proċess ta’ deċentralizzazzjoni; is-segretarju permanenti waħdu żgur li mhux se jiġbor dawn l-ammonti.  

THE CHAIR:  Li qed jgħid is-Sur Deguara huwa li d-deċiżjoni ta’ jekk hemmx bżonn iktar riżorsi hija fil-kompetenza tas-segretarju permanenti mhux tal-Awditur Ġenerali.  

ONOR. CHARLES MANGION:  Jekk il-kawża li dawn il-flus qed jibqgħu uncollectable...  L-amministrazzjoni għandha tara li jkun hemm il-credit control neċessarju u li l-infurzar jiġi…  

THE CHAIR:  Il-fatt li qed isiru miri ta’ kemm iridu jonqsu l-arretrati huwa pass pożittiv għax evidentement is-segretarji permanenti fil-ministeri jridu jagħmlu xi ħaġa dwarha, u l-indikazzjonijiet huma li l-miri qed jintlaħqu.  Nittamaw li dak ifisser li l-kapijiet tad-dipartimenti qed jitfgħu r-riżorsi li hemm bżonn biex jintlaħqu l-istess miri.  

L-Onor. Caruana.  

ONOR. JUSTYNE CARUANA:  Xtaqt nistaqsi jekk huwiex rakkmandabbli li jkun hemm a central debt collection unit li tkun across the board li tara liema huma l-bad debts u taqtagħhom.  

IS-SUR CHARLES DEGUARA:  Fil-passat il-Ministeru għall-Finanzi kien ħaseb fuq din il-ħaġa imma sa fejn naf jien qatt ma ġiet implimentata.  

THE CHAIR:  Darba kien hemm ħsieb li nagħmlu a central clearing house għax il-Gvern ħafna drabi jkollu jieħu u jagħti, però kien hemm problemi.  Il-veru ammonti kbar huma dovuti lid-Dipartiment tat-Taxxi Interni u lid-Dipartiment tal-VAT, u mhux awtomatikament għax il-Gvern idaħħal l-ammont bħala dovut huwa neċessarjament dovut għax jista’ jkun li jkun ħareġ minn assessment u għadu fil-proċess li jista’ jiġi kkontestat u allura malli l-Gvern jiddeċiedi li jagħmel offset... Jiġifieri hemm dawk it-tip ta’ issues li jidħlu fil-kwestjoni.  Darba konna qabbadna lid-Dipartiment tat-Teżor biex jibda jaħdem fuqha, però…  

ONOR. JUSTYNE CARUANA:  Imma jkun hemm distinzjoni.  Veru li jkun hemm ammonti li qed jiġu kkontestati fil-qrati eċċ., imma mbagħad hemm kwestjonijiet fejn għandek a creditor and debtor relationship dwar clear cut cases.  Hemm bżonn li niddistingwu bejn iż-żewġ tipi ta’ xenarji.  Meta għandek debtor and creditor clear cut relationship naħseb li għandu jkun hemm din is-sistema għax milli nista’ nifhem qisu m’hemmx sistema uniformi; ministeru jadotta sistema mod, dipartiment jadotta sistema mod ieħor u qisna qed nispiċċaw f’din is-sitwazzjoni fejn qed induru f’ċirku vizzjuż which, at the end of the day, is reflecting bħala ammont komplessiv bħala figuri tal-Gvern.  

THE CHAIR:  Sur Borg, tista’ tgħidilna ftit jekk il-Gvern għandux xi forma ta’ policy biex jara li across government kulħadd qed jagħmel l-istess effort?  Hemm ħsieb li, kif qed tgħid l-Onor. Caruana, f’ċerti areas li huma iktar ċari, mhux bil-kumplessitajiet ta’ taxxa li jista’ jkun hemm, wieħed jara li jkun hemm a central unit biex tiġri wara l-arretrati?  Naf li hemm ir-realtà li ħafna drabi – niftakar pereżempju meta kellna l-liċenzji tat-television – issir redikola l-ispiża li trid tonfoq biex tiġbor ċerti ammonti,  imma jekk tgħaqqadha ma’ spejjeż oħrajn jista’ jkun li tiġi sustainable.  

IS-SUR MARK BORG:  Huwa fatt li ma ngħaġġlux biex nagħmlu write-off għalkemm wieħed ma jeskludix li fejn ikun hemm każijiet ċari jista’ jsir dan.  Kif qal iċ-Chair, sar attentat fil-passat biex dan isir, imma forsi nistgħu nerġgħu neżaminaw; forsi r-revenue earning departments il-kbar tal-finanzi jistgħu jispjegawlna ftit dwar dan.  Bħala central unit ma nafx nagħtikom update għax m’iniex infurmat fuq jekk hemmx ħsebijiet tal-Gvern f’dak ir-rigward, però bħala Finanzi aħna nħarsu lejn ir-revenue bħala li fejn ikun hemm ċans li jinġabar ma nagħmlux write-off għax jekk isir hekk jista’ jkollu impatt negattiv fuq id-deficit tal-Gvern.  Jiġifieri aħna dejjem nippruvaw nassiguraw ruħna li l-avenues kollha li setgħu jiġu esplorati, fil-fatt ġew esplorati qabel ma jiġu written off l-ammonti.  Dwar l-istruttura m’iniex infurmat, però ma jfissirx li m’hemmx spjegazzjoni.    

THE CHAIR:  L-Onor. Grech.  

ONOR. CLAUDIO GRECH:  Kemm is-sena l-oħra kif ukoll fis-snin ta’ qabel, it-trend  tad-diskussjoni dwar dan is-suġġett dejjem qisha kienet komuni, jiġifieri għandek il-materjalità tal-ammonti li jidhru li huma kbar ħafna, però minn dak li tista’ tiġbor, ir-risposta dejjem tkun tal-limitazzjonijiet kollha li wieħed jista’ jara mit-tabella li hemm f’paġni 314 u 315.  Naħseb l-iktar punt importanti – u hawnhekk fejn forsi jista’ jispjegalna s-Sur Borg fuq livell kumplessiv – huwa jekk meta tqabbel il-performance tal-ġbir tar-revenues tal-Gvern tas-sena ta’ qabel ma’ ta’ dik is-sena kienx hemm titjib.  Kieku wieħed kellu jħares lejn l-ewwel kolonna fejn hemm il-gross outstanding fl-2013 u l-ewwel kolonna fejn hemm il-gross outstanding fl-2014 jara li dan, bejn wieħed u ieħor, żdied b’madwar €230 miljun.  Dan ifisser li kien hemm żieda ta’ 10% fejn jidħlu arretrati li ma nġabrux.  Din l-analiżi, forsi xi ftit simplistika, li qed nagħmel jien, hija minnha?  Jiġifieri l-performance tal-ġbir min-naħa tal-Gvern marret daqshekk haywire din is-sena, jew inkella dan ġara minħabba li d-dħul tal-Gvern kien ħafna ikbar matul l-2014 u allura dak l-increase huwa wieħed relattiv mad-daqs tal-increase li kien hemm fid-dħul tal-Gvern?  Meta tara tabella bħal din, ma tistax tasal għall-konklużjoni ta’ x’suppost qed jgħid dan ir-rapport.  Dan ir-rapport suppost qed jgħid kemm ġabar il-Gvern, on a percentage basis, minn dak kollu li kellu jiġbor.  Kieku wieħed kellu jieħu konklużjoni purament ibbażata fuq il-paragun bejn l-2014 u l-2013, jara li the long and short of it all huwa li fl-aħħar tas-sena l-Gvern għandu jiġbor madwar €200 miljun.  Allura, one could infer li l-collection function tal-Gvern matul l-2014 iktar kienet batuta milli b’saħħitha, però ma naħsibx li dik hija konklużjoni li wieħed jista’ jasal għaliha daqshekk malajr.  Sur Borg, forsi tista’ tispjegalna ftit ir-relattività mal-ammonti li kellu jiġbor il-Gvern?  

IS-SUR MARK BORG:  Wieħed dejjem irid joqgħod attent għall-analiżi ta’ ċifri aggregate; ġeneralment l-ispjegazzjonijiet ikunu fid-dettall taċ-ċifri.  Li nista’ ngħid huma żewġ affarijiet.  L-ewwel waħda hija li jekk wieħed iqabbel in-net collectable revenue li hemm fit-tabella li dehret fir-rapport tal-Awditur Ġenerali għall-2013 man-net collectable revenue li dehret fir-rapport tas-sena ta’ qabel, jara li kien hemm żieda ta’ €70 miljun, filwaqt li ż-żieda mill-2013 għall-2014 hija ta’ €41 miljun.  Dan juri li on aggregate level, bħala ġbir tal-arretrati, ma kienx hemm deterjorazzjoni.  Nerġa’ ngħid li on aggregate level għax imbagħad wieħed irid jidħol fid-dettall.  Kif spjegajt, il-miri li ġew stabbiliti għall-2013 ġew maqbuża filwaqt li dawk stabbiliti għall-2014, as being reported in 2016, qed jidher li se jkunu maqbuża wkoll.  

THE CHAIR:  Xtaqt li issa nidħlu fl-area tat-taxxi nterni u tal-VAT fejn jidher li hemm l-ikbar ammonti ta’ arretrati.  Naħseb li l-ikbar issue li għandu dan ir-rapport fil-mod ta’ kif jiġi ppreżentat fejn għandu x’jaqsam ma’ dak li għandu jieħu l-Gvern, hija l-mod kif jiġu rrapportati d-dħul tat-taxxi.  Jien personalment, anke meta kont Ministru, kont kritiku ħafna tar-rapport u dejjem kienu jgħiduli li l-liġi tiddetermina kif isir dan ir-rapport, però fir-realtà dan ir-rapport dejjem jagħti stampa li lili tinkwetani ftit għax anke bħala Kumitat, kapaċi ngħidu li rridu nħarsu lejn pereżempju, l-area tat-taxxi, imbagħad meta tibda tanalizza tirrealizza li l-ammonti not collectable huma kważi daqs dawk, u hemm fejn huma aktar, li għandu jieħu l-Gvern.  B’hekk niżvijjaw u ma nħarsux lejn l-areas l-oħra li suppost huma easily collectable għax huma dues ċari.  Pereżempju, fejn jidħlu court fees hemm €10 miljun x’jinġabru.  Safejn naf jien dawn mhumiex kontestabbli; qegħdin hemm u għandhom jinġabru.  Għal dak li jirrigwarda l-ammonti dovuti mit-taxxa, dan huwa proċess ikkumplikat minħabba li jista’ jkun hemm appelli fuq l-assessments, u allura li qed jiġri hu li meta nħarsu globalment lejn ir-rapport ngħidu li l-ammont ta’ €10 miljuni mhuwiex daqstant kbir ħdejn €2 biljuni.  

Qed nagħmel dan il-punt għax hemm ħafna areas li m’aħniex se nkopruhom li pjuttost huma l-areas li suppost huma easier and doable to collect u t-targets tagħna fuq dawk id-dipartimenti biex jiġbruhom, fl-opinjoni tiegħi, għandhom ikunu iktar aggressivi.  M’għandniex għalfejn ikollna €10 miljuni f’court fees arretrati; dawk huma ċari, determinati mill-qorti, deċiżi, u suppost hemm anke strumenti li l-qorti tista’ tuża biex tiġborhom.  

Għandna mbagħad il-kumplessità tas-sistema tat-taxxa ta’ minn xiex inhu magħmul l-ammont li huwa verament dovut.  U hemmhekk għandna numru ta’ issues; għandna dawk l-issues li huma rikorrenti, u għandna dawk l-issues li huma, kif qalet l-Onor. Justyne Caruana, beyond is-sens tad-dipartiment li jistgħu jinġabru, probabbilment għamilna ħafna skemi biex nippruvaw niġbruhom, u dejjem ngħidu li għandu jsir kumitat li janalizzahom u jagħlaq, anke biex jagħlaq l-istorja għal kulħadd.  Hemm ammonti dovuti li huma ġejjin minn ex ufficio li baqgħu fil-kotba tad-dipartiment.  Jista’ forsi d-dipartiment jagħtina l-viżjoni tiegħu ta’ kif din il-kwestjoni tista’ tiġi indirizzata aħjar?  

Is-Sur Marvin Gaerty.

IS-SUR MARVIN GAERTY (Kummissarju tat-Taxxi Interni):  Qabel ma s-Sur Borg jidħol fid-dettall nixtieq nitkellem ftit in ġenerali.  L-ewwel nett dawn il-figuri huma in absolute terms and to assess the performance minn dawn il-figuri wkoll huwa diffiċli.

THE CHAIR:  Fir-realtà dawn il-figuri qed jiżvijjaw il-performance tar-rapport kollu.

IS-SUR MARVIN GAERTY:  Ħafna, għax jekk inti ġbart tant, in relative terms, jekk kiber ir-revenue se jkun hemm distortion.  Jista’ jkun li nkunu għamilna effort tajjeb, imma għax ir-revenue ma naqasx, fil-verità jidher li sar effort inqas.  Hemm l-issues of how to define arrears for tax purposes.  Hawnhekk qed naraw x’iddikjara t-taxpayer.  Jekk għandek kera, għandek kuntratt u taf xi trid iddaħħal, imma jekk għandek taxpayer li ma bagħatx tax return, dak mhux qiegħed hawn imma huwa due ukoll.  Għandna issues ta’ assessments.  Hemm każijiet fejn taxpayer ma jkunx ġie waqt l-investigation u d-dipartiment ma joħroġx l-assessment.  Kif qal tajjeb is-Sur Borg, il-Ministeru qed jagħtina l-persentaġġi skont il-Fiscal Responsability Act.  Dan huwa pass tajjeb imma mhuwiex biżżejjed għax jekk ma jkunx hemm ageing tajjeb – u sfortunatament id-dipartimenti għandhom problema biex jagħmlu ageing tajjeb, speċjalment fejn jidħol VAT minħabba l-operations system – ma tkunx tista’ tara l-effort tad-dipartiment fejn qed isir.  Jekk tkun għaddiet sena u l-arretrati jkunu żdiedu b’€1 miljun u ġbarna ftit aktar minn €1 miljun, dak jiġi effort tajjeb?  Jien ma naħsibx.  Jien nemmen li l-effort għandu jkun on a first in first out basis minħabba l-preskrizzjoni.  Qed ninfurzaw u qed niġbru, imma r-realtà hija li jekk qed nikkonċentraw fuq il-current arrears, id-dipartiment qed iħalli l-arrears li qed imutu għaddejjin.  Naħseb li hemmhekk għandu jkun hemm iktar detailed requirements fil-fiscal responsability.  Il-punt tiegħi hu li filwaqt li huwa tajjeb li nanalizzaw din is-sitwazzjoni, nemmen li għandha turi stampa aktar vera tad-dipartimenti.

THE CHAIR:  Fit-tliet dipartimenti tat-taxxi dejjem inkwetani l-fatt li minħabba l-arretrati antiki li għandhom, u l-isforzi li dejjem isiru fuqhom, l-isforz biex tiġbor dak li huwa veru dovut fl-ekonomija qed jonqos għax jiġi distracted.  Qed naħlu ħafna ħin fuq ħafna affarijiet antiki li fir-realtà nafu li ftit li xejn jistgħu jinġabru.  Fuq il-punt li għamel is-Sur Borg, dwar l-impatt li jista’ jkollu fuq id-deficit rikorrenti jekk taqta’ ċerti arretrati, safejn naf jien, fil-kwestjoni tat-taxxi ma tapplikax, għax l-arrears li jiġu rrapportati għal skop ta’ ISA regulations mhumiex l-arretrati li jiġu rapportati hawnhekk.  Jekk niftakar sew kienet, Jannar u Frar fil-każ tal-income tax, u Jannar fil-każ tal-VAT.  

IS-SUR MARVIN GAERTY:  Fil-fatt hekk għadha.

THE CHAIR:  Allura jekk jiġi deċiż li ssir €100 miljun write-off, mhux se jimpatta lill-Gvern fir-rappurtaġġ tiegħu u allura m’għandhiex tkun issue f’dak is-sens.  X’qed iżomm lid-Dipartiment, biex anke jgħin fl-operat tiegħu stess, biex dawk li huma antiki beyond reasonable reach jinqatgħu?  Jien dejjem ħassejt li d-Dipartiment jibża’ jerfa’ r-responsabilità ta’ din id-deċiżjoni, però fl-aħħar mill-aħħar ma nafx kemm jagħmel sens li qed nibqgħu inżommu pendenzi esaġerati.

IS-SUR MARVIN GAERTY:  Jien nemmen li jekk għandu jsir hekk, isir minn entità indipendenti u mhux mid-Dipartiment għax kif nafu, dan huwa task sensittiv ħafna.  Li d-Dipartiment jiddeċiedi liema ammonti se jagħmel write-off tagħhom, mhijiex daqshekk sempliċi; xi kultant anke wara li nieħdu pariri mill-avukati tagħna xorta jibqa’ task ikkumplikat għax hemm il-kwestjoni tat-tmien snin fuq is-sentenzi tal-qorti, jekk ikunu rċevew ittra tispiċċa l-preskrizzjoni, eċċ.  L-iktar ħaġa importanti li għaliha għandu jsir ir-write-off hija ħalli meta kull sena joħroġ dan ir-rapport, ma nispiċċawx bin-nies hemm barra li jgħidu li huma biss qed iħallsu t-taxxa.  Jien naħseb li r-rapport joħloq l-evażjoni.  Meta aħna nħarsu lejn il-kurrenti u l-isforz li qed isir mill-operations u mis-sezzjoni tal-ġbir, naraw li dan huwa relattivament sodisfaċenti, però r-rapport ma jagħtix dik l-impressjoni. Jien nemmen li dan l-excercise għandu jsir għax żgur li jagħmel ħafna u ħafna ġid, però għandu jsir minn unit speċifiku.  

THE CHAIR:  Is-Sinj. Tonna.

IS-SINJ. VANESSA TONNA (Assistent Awditur Ġenerali):  Veru li it is a recurring issue għal sena wara l-oħra, però bħala NAO li jinkwetana hu li dawn il-figuri, jagħmlu sens jew le, ladarba eventwalment l-accounting system tinqaleb minn cash għal accruals, se jiġu transposed fil-financial statements.  Jiġifieri l-gross se jidher bħala debtors, l-estimated amount as not collectable se jidher bħala provision for doubtful debts, u r-write-offs se jidhru bħala bad debts.  Forsi wieħed irid jidħol fil-kriterju ta’ kif jiġu kkalkulati l-estimated amounts as not collectable u jinkitbu l-assumptions li qed jittieħdu – ovvjament kull dipartiment se jkollu l-underlying assumptions tiegħu – għax imbagħad se jimpatta l-opening balances tal-financial statements.  Jekk m’aħniex se nsolvu din il-problema issa li għadna cash based, se tkun resulting effect ta’ qualified...  Ma nistgħux noħorġuha clean mill-bidu nett ladarba naqilbu għall-accrual accounting. 

IS-SUR MARVIN GAERTY:  Li nixtieq ngħid hu li hemm correlation kbira bejn provision for bad debts u r-riżorsi.  Jekk id-dipartiment se jkun nieqes mir-riżorsi, il-provision se tkun ikbar, għax ovvjament ma jkunx hemm min jista’ jiġbor dak li realistikament nistgħu niġbru.  Bħala bad debts nixtieq ngħid li minn eżerċizzju li għamilt jien personalment fejn tidħol il-VAT, ħareġ li hemm bilanċi dovuti minn kumpaniji li ilhom struck off żmien u lanqas saret write-off.  Jekk dawn ġew struck off, kif se niġbru l-VAT mingħandhom?  

THE CHAIR:  Il-fatt li qed nibqgħu nkaxkruhom kontra kull loġika, qed nipposoponu l-problema għal mument meta ma nkunux nistgħu nerfgħuha.  Bħalissa ma jimpattax fuq il-Gvern jekk innaddfu l-kotba kif suppost, imma jekk niddeċiedu li dawn il-bilanċi jidħlu fis-sistema tal-accruals, biex tnaddafhom imbagħad tkun qed toħloq problema kbira għall-Gvern.  L-istampa mhijiex realistika għax nafu li dawn l-ammonti mhumiex dovuti.  Hemm ammonti li ilhom ġejjin ‘il fuq minn 30 sena!   Id-dipartiment jista’ jiġbor dawn l-ammonti f’format li huwa ċar u auditable, imur għand l-Awditur Ġenerali, jgħidlu xi jrid jagħmel bħala write-off u jitolbu jagħmel l-audit tiegħu biex ikun żgur li sar testing li dak li tpoġġa bħala ammont m’hemmx diskrepanzi fuqu – naturalment mhumiex se jiċċekkjawhom kollha, imma jagħmlu sample testing u jsir audit –  imbagħad isir proċess ta’ write-off .  Jekk ħadd ma jrid jerfa’ r-responsabilità hemm proċess leġiżlattiv li jgħid xi jrid isir.  Jekk ħadd m’hu se jindirizza dik l-issue, il-problema se tibqa’ recurring, u din qed tagħti stampa ħażina ħafna ta’ verament x’għandu jiġbor il-Gvern.

ONOR. JUSTYNE CARUANA:  Ma naqbilx miegħek biss bħala leġiżlazzjoni għax jista’ jkun hemm istanzi ta’ interruzzjoni jew sospensjoni tal-preskrizzjoni.  Issa jekk kif qed jgħid is-Sur Gaerty hemm dik id-diffikultà li l-entità tieħu d-deċiżjoni hi, allura hemm iktar il-ħtieġa li jkun hemm entità separata biex tieħu dawn id-deċiżjonijiet, u tanalizza kull każ fuq il-mertu tiegħu sabiex telimina kull dubju.  Irid jiġi aċċertat li dak l-ammont li se jkun se jiġi written off jew ikun se jiġi kategorizzat bħala bad debt, m’hemmx xi ittra uffiċjali dwaru jew proċeduri oħra ħalli b’hekk jiġi eliminat id-dubju li la hemm sospensjoni ta’ preskrizzjoni u lanqas interruzzjoni.

THE CHAIR:  Safejn naf jien il-Financial Administration Act tispeċifika li s-segretarju permanenti jrid japprova r-write-off.  Jiġifieri teżisti awtorità biex issir write-off, imma jrid isir il-proċess li jgħin biex is-segretarju permanenti, meta jerfa’ d-deċiżjoni li jagħmel write-off, ikun ċert li l-ammonti ġew skrutinizzati u li mhux xi darba se jiġi akkużat li għamel write-off ta’ affarijiet li mhux suppost għamel write-off tagħhom.  Il-fatt li ħadd m’hu qed jerfa’ dik ir-responsabilità qed joħloq problema li at some point trid jiġi indirizzata.  U din il-problema dejjem qed tikber mhux tiċkien.  Dan ir-rapport qed jagħti stampa ħażina ħafna ta’ dak li suppost huwa collectable għax qed jagħti l-impressjoni li hemm €1 biljun x’jinġabru, meta fir-realtà nafu li m’hemmx daqshekk.

ONOR. JUSTYNE CARUANA:  U jimpinġi wkoll fuq il-performance tal-entitajiet konċernati.

ONOR. CLAUDIO GRECH:  X’inhu l-ammont estimated not collectable tal-2014 meta mqabbel ma’ dak tal-2013?  Din is-sena qiegħed €1.77 biljun.

IS-SUR CHARLES DEGUARA:  Id-diffikultà hi li għandna dipartimenti li ma tawniex stima tagħhom.  Jiġifieri dan mhuwiex it-total sħiħ.

ONOR. CLAUDIO GRECH:  Però meta tqabblu ma’ tas-sena l-oħra, x’inhu?
	
IS-SUR CHARLES DEGUARA:  M’għandix miegħi hawnhekk.

THE CHAIR:  Sur Borg, għandek x’inhu l-ammont tal-2013?
IS-SUR MARK BORG:  €1.5 biljun.
  
ONOR. CLAUDIO GRECH:  Jiġifieri f’sena waħda kellek żieda ta’ €270 miljun li huma stmati bħala not collectable.  Hux hekk?
IS-SUR CHARLES DEGUARA:  Hekk hu.  U hemm ukoll dipartimenti li ma bagħtux l-istimi tagħhom.

ONOR. CLAUDIO GRECH:  U dan l-ammont estimated not collectable jiżdied kull sena?

IS-SUR MARK BORG:  Ma nafx ngħidlek off hand.  Irrid niċċekkja.

IS-SUR CHARLES DEGUARA:  Hawn dipartimenti li qalulna li l-ammont huwa zero, imma ma jistax ikun.

THE CHAIR:  Pereżmpju, il-Ministeru għall-Affarijiet Soċjali qed jgħid li se jiġbor kollox.  Meta dawn kienu quddiem dan il-Kumitat lanqas kienu qalulna kemm jistgħu jiġbru!  

IS-SUR CHARLES DEGUARA:  Fil-qasam soċjali jeżistu liġijiet fejn jekk tkun ilek tagħti overpayments għal dawn l-aħħar 15-il sena, tista’ tirkupra biss tal-aħħar sentejn.  U fil-qasam soċjali hemm ammonti qawwijin.  

THE CHAIR:  Ħalli nagħmel domanda sempliċi ħalli ma noqogħdux kull sena nduru l-istess affarijiet.  L-amount estimated not collectable li hemm fir-rapport huwa sempliċement dikjarazzjoni tad-dipartiment?  

IS-SUR CHARLES DEGUARA:  Iva.

THE CHAIR:  Jien nixtieq li l-Awditur Ġenerali jivverifika jekk l-ammonti iddikjarati mid-dipartimenti humiex vera collectable jew le għax inkella r-rapport jiġi li huwa biss dikjarazzjoni ta’ x’qalilna kull dipartiment.  Hemm element ta’ kontestazzjoni tal-ammonti li qed jagħtuna d-dipartimenti?

IS-SINJ. VANESSA TONNA:  Fil-fatt, meta nagħmlu t-testing ikollna amended statements anke fuq mathematical correctness u opening balances ma jaqblux ma’ closings tas-sena ta’ qabel.  Aħna nitolbu l-approvals tar-write-offs kollha mhux on a sample basis, imma l-amounts estimated as not collectable is given.  Fil-fatt, kif għadu kif semma s-Sur Deguara, id-dipartimenti li jgħidulna li għalihom il-gross u n-net amounts huma l-istess, we don’t question them għax kif għedt aktar qabel, l-assumptions tagħhom biex jaslu għal dak l-ammont ma jiġux ippubblikati.

ONOR. CLAUDIO GRECH:  Jien naħseb li hemm xi ħaġa x’imkien li hija ħażina jekk l-estimated as not collectable żdied bi 18% f’sena.  Jien kelli l-impressjoni – imma meta nara r-rapport din l-impressjoni tinbidilli – li l-mod ta’ kif over the years il-Gvern kien qed isaħħaħ ir-revenue collection tiegħu, kien qiegħed jiġbor dak li għandu jiġbor b’ċerta assidwità iktar minn qabel, imma meta imbagħad tara żieda ta’ 18% f’dak li huwa smat li ma jistax jinġabar, tibda tinkwieta.  Sur Gaerty, ir-realtà hi li f’sena kellkom...?  (Interruzzjonijiet)  Bilfors kellkom għax l-akbar ammonti li hemm huma tagħkom.

THE CHAIR:  Mill-VAT qed ngħidu li hemm €1 biljun not collectable.  Minn €886 miljun VAT qed ngħidu li €1,066 miljun mhumiex collectable!  I question il-mod ta’ kif qed naslu għall-ammonti. 

IS-SINJ. VANESSA TONNA:  Jagħmel sens f’ċertu mod li l-ammont estimated as not collectable dejjem jiżdied, għall-fatt li mhumiex isiru write-offs u allura għandek sena...

THE CHAIR:  Imma jekk jien is-sena ta’ qabel kelli €886 miljun, anke jekk ma sarux write-offs, l-istarting point huwa €886 miljun.  Anything above that...  X’emerġa biex issa żdiedu €300 miljun oħra?  Dik hija l-mistoqsija bażika.

IS-SUR CHARLES DEGUARA:  Li jista’ jkun ġara hu li jkun hemm ministeru ma jkunx tana l-estimi is-snin ta’ qabel.

THE CHAIR:  Imma hemm x’kien l-ammont ta’ VAT.

ONOR. CLAUDIO GRECH:  The whole exercise starts becoming meaningless.

IS-SUR CHARLES DEGUARA:  L-NAO qiegħed hawn biex jgħin lill-Kumitat.

ONOR. CLAUDIO GRECH:  Ħadd m’hu qed jipponta subgħajh lejn ħadd!

IS-SUR CHARLES DEGUARA:  Li rrid ngħid hu li jekk jinħass il-bżonn li nibdew nagħmlu eżerċizzji...  Pereżempju, income tax biss hemm €480 miljun.  Kieku kellna nagħmlu audit tagħhom nispiċċaw bl-istaff kollu tagħna jaħdem fuqhom biss!

ONOR. CLAUDIO GRECH:  Sur Gaerty, din is-sena intom ġbartu iktar mis-sena ta’ qabel.

IS-SUR MARVIN GAERTY:  Dażgur!  Ġbarna ‘l fuq minn €120 miljun!

ONOR. CLAUDIO GRECH:  Imma meta tħares lejn ir-rapport, l-impressjoni li tieħu hi li ġbartu inqas.

IS-SUR MARVIN GAERTY:  Iva,  l-isforz joħroġ kontrina għax mhuwiex imqabbel mal-actual amount.

ONOR. JUSTYNE CARUANA:  Irid isir eżerċizzju iktar komparattiv fejn ma jkollokx.... (Interruzzjonijiet)

THE CHAIR:  Issa ħalli nikritika ftit lid-dipartimenti.  Jekk jien ma rridx niġi magħfus ħafna mill-Finanzi biex noqgħod niġri wara l-arretrati, nibda ngħolli l-ammont li qed ngħid li mhux collectable.  Jekk l-ammont iddikjarat bħala not collectable is not being scrutinised and questioned as why...  Jien naħseb li l-Kumitat għandu bżonn risposta ta’ għaliex fil-VAT kien hemm żieda ta’ €300 miljun.  Naħseb li ftit hemm x’niddiskutu iktar!  

ONOR. CHARLES MANGION:  Anke fir-rigward ta’ duty on documents hemm anomalija għax dawn jinġabru direttament.  Allura kif jista’ jkun li għandek outstanding amount ta’ kważi €18-il miljun?

IS-SUR MARVIN GAERTY:  Għax ikun hemm il-multi.

ONOR. CHARLES MANGION:  Għalhekk il-kjarezza hija importanti.

THE CHAIR:  Is-Sur Mario Borg.

IS-SUR MARIO BORG (Direttur Ġenerali fid-Dipartiment tat-Taxxi Interni):  Safejn naf jien, in-not collectable tal-VAT jiġi bbażat fuq persentaġġ u l-mod kif jinħadem kien ġie maqbul mal-NAO.  Għar-rigward ta’ income tax, fejn tidħol il-bolla class 2 jien personalment kont għamilt reviżjoni għax kif kienet, malli jgħaddu ħames snin ma kontx tista’ tiġri warajhom u allura kienu jiġu 100% non collectable.  Issa għamilna re-statement u bdilniha.

THE CHAIR:  Imma jekk huma non collectable bil-liġi, għalfejn nibqa’ nżommhom bħala arretrati?  Jien ma nistax għaliha din.  Jekk bil-liġi ma jistgħux jinġabru, x’qed iżomm lis-Segretarju Permanenti fil-Ministeru għall-Finanzi biex jaqbad karta u jiffirma r-write-off?  (Interruzzjonijiet) Għandkom raġun tistaqsuni għalfejn m’għamilthiex jien, però nista’ ngħid illi kieku tawhieli kont niffirmaha.  Imma ma jaslux biex jagħtuhielek!  Jekk tagħtuhielu l-Ministru jiffirmaha, basta tkun spjegata.

ONOR. CLAUDIO GRECH:  Sur Borg, żgur li ma jkollhiex effett fuq il-baġit?

IS-SUR MARK BORG:  Kif qegħdin issa, l-income tax, il-VAT u l-bolla huma time adjusted; għall-income tax, fir-revenue ta’ sena partikolari jittieħed il-perjodu minn Marzu sa Frar, għall-VAT minn Frar sa Frar, u għall-bolla jittieħed perjodu ta’ xahrejn.  Iħalli impatt jekk isir write-off tar-revenue l-ieħor għax l-ammont ta’ recievables, jekk tagħmel write-off tagħhom, jonqos.  Decrease fl-ammont ta’ receivables jimpatta negattivament id-defecit, però imbagħad jidħol il-punt li qed isemmi l-Awditur.  Qiegħed nitkellem bħala European System of Accounts (ESA).  

IS-SUR MARIO BORG:   Bħala arretrati inġenerali, jiġifieri l-final settlement tax (FSS) u  l-bolla, 4% ta’ dak kollu li ġie ddikjarat, mhuwiex miġbur sal-figuri li hemm fir-rapport.  Li għandna diffikultà huwa dwar il-class 2 tal-bolla għax jekk ma jkollniex il-credits biex nagħmlu l-enforcement, kull darba nispiċċaw naqgħu għaċ-ċajt meta nippruvaw nagħmlu enforcement, għax jibdew iġibulna ħafna karti li ma jkunux jaqblu mal-istima li nkunu għamilna  aħna u dak jitla’ għal madwar 17%,  imma otherwise, kemm bħala bolla class 1... (Interruzzjonijiet) 96% niġbruhom mill-ewwel, m’hemmx arretrati; baqagħna niġbru madwar 3% FSS u 3% oħra settlement tax.  Irrid ngħid ukoll li fl-2015, li tkopri parti mill-2014, bħala dipartiment ġbarna €77 miljun f’arretrati ta’ various payment types, u apparti minn hekk, fl-ewwel  tliet xhur ta’ din is-sena ġbarna €51 miljun, li €17-il miljun minnhom imorru għall-2014.  Jiġifieri l-ġbir ta’ arretrati qed isir.  Li qed nagħmlu hu li qed nagħtu n-nifs lil min għandu bżonn, jiġifieri minflok qgħadna ninnegozjaw u nissikkaw fuq sentejn jew tliet snin, jekk kien hemm min kellu bżonn erba’ snin, tajnih erba’ snin, però biex naqbżu l-erba’ snin nitolbu l-cashflow projections biex naraw dak li jkun fiex inhu u nesiġu wkoll li jitħallsu l-kurrenti.  

THE CHAIR:  L-Onor. Farrugia.

ONOR. JOE FARRUGIA:  Minn dawk l-arretrati, jista’ jkun li hemm parti minnhom li hija multi?

IS-SUR MARIO BORG:   Bħala rapportaġġ, għal dak li jirrigwarda income tax, il-pure tax biss jiġi rrapportat hawnhekk għax minħabba l-appropriation diffiċli biex taqsam l-ammont.  

ONOR. JOE FARRUGIA:  Jiġifieri l-ammont ma jinkludix multi, eċċ.

IS-SUR MARIO BORG:  Le, hawnhekk qegħdin nitkellmu fuq taxxa pura.  

ONOR. JOE FARRUGIA:  Imma taxxa pura bħal meta tgħid li wieħed jagħmel kuntratt u jħallas taxxa dak il-ħin?  

IS-SUR MARIO BORG:  Le, taxxa pura jiġifieri timla l-formola tat-taxxa u tħallasha.

THE CHAIR:  Jiġifieri ma jkunx hemm multi u interessi.

ONOR. JOE FARRUGIA:   Nixtieq nagħmel żewġ suġġerimenti.  L-ewwel wieħed huwa li l-bolol li jridu jitħallsu mill-impjegati, jibdew jitħallsu mill-individwu dirett għax hawn ħafna kumpaniji privati li forsi ma jħallsux il-contribution mill-ewwel jew ma jħallsuha qatt.  Ma nistgħux naraw li l-impjegat jibda jieħu l-paga sħiħa u jkun responsabbli biex iħallas il-bolol direttament hu?

IS-SUR MARIO BORG:  Jien naħseb li huwa suġġeriment tajjeb, però s’issa din nikkonċeduha biss fil-każ tal-ambaxxati li minħabba d-diplomatic immunity ma jkunux iridu jibagħtulna l-FS3 tal-impjegati tagħhom, imbagħad l-impjegati stess, minn jeddhom, jiddeċiedu li jħallsu kollox għal rashom.  

IS-SUR MARVIN GAERTY:  Tinsiex li xorta għandek l-10% li jrid iħallas l-employer.

ONOR. JOE FARRUGIA:  Mingħand l-employer ma tiġbor xejn, iħallas kollox l-individwu. 

IS-SUR MARVIN GAERTY:  Jien naqbel ħafna li hija idea tajba, u fil-fatt kienet waħda mis-suġġerimenti li kont għamilt jien għax jien nirraġuna bil-mod li jekk employer għandu jagħtini €50 miljun, aħjar dawk il-flus qegħdin f’idejn l-impjegati u nefquhom milli qegħdin għandu u forsi investihom fi proprjetajiet.  Il-biċċa hi jekk b’daqshekk issolvix il-problema, fis-sens jekk hux verament se jagħti lill-impjegati l-gross amount. 

ONOR. JOE FARRUGIA:  Dak irid jagħtihulhom bil-liġi u jekk ma jagħtihulhomx jilmentaw.  Xtaqt nagħmel suġġeriment ieħor.  

Jien naħseb li nistgħu nżidu l-instances fejn it-taxxa titħallas dak il-ħin bħalma  pereżempju jsir meta tmur tagħmel kuntratt u bħalma jsir bil-final witholding tax.  

IS-SUR MARVIN GAERTY:   Din kienet bdiet bil-15% tal-interessi tal-flus fil-banek u throughout the years, dawn żdiedu.  Fil-fatt l-iskop tal-provisional tax kienet proprju biex it-taxpayer ma jkollux għalfejn iħallas kollox f’daqqa.   
ONOR. JOE FARRUGIA:  Imma forsi hemm instances oħra fejn it-taxxa tista’ titħallas direttament.

IS-SUR MARVIN GAERTY:  Fuq profitti huwa ftit diffiċli.  

ONOR. CHARLES MANGON:  Waħda mill-areas hija, pereżempju, fejn jidħlu l-kirjiet.  Lil dawn tajnihom aġevolazzjoni ta’ 15% u ħafna nies xorta baqgħu ma jiddikjarawx.   M’iniex qed nitkellem għal dawk li huma classified bħala hotel jew holiday apartment, imma għal dawk li jkunu iktar minn sitt xhur, jew prorogabbli għal iktar minn sitt xhur.  Fir-realtà għandna ħafna nies li għalkemm it-taxxa niżlet għal 15% xorta jagħmlu minn kollox biex ma jiddikjarawhomx.

IS-SUR MARVIN GAERTY:  Lanqas jekk tagħmilhielhom 5%!

ONOR. CHARLES MANGION:  Jekk ngħidu li f’ċerti ċirkostanzi nikkonsidraw li dawn can be registered...  Għax illum għandna sistema komputerizzata li hija aktar sofistikata, u kemm jekk hi kumpanija, u kemm jekk hu individwu, it can be highlighted u allura tkun tista’ tistaqsih x’daħħal mill-kirja.

THE CHAIR:   Ma nafx kemm għad hemm sistema li tagħmel ir-reġistrazzjoni tal-artijiet kollha.

ONOR. CHARLES MANGION:  Le, m’iniex qed ngħid għal-Land Registry.  Din lanqas hi marbuta mal-Land Registry, imma hija kirja personali.  Kulħadd jaf li l-kirjiet qegħdin jikbru u jekk inħarsu lejn kemm qed jiġi ddikjarat naħseb li xorta nsibu ħafna inqas.  Almenu mill-esperjenza tal-uffiċċju tiegħi hekk għandi nifhem.

THE CHAIR:  Naħseb li d-domanda li għamel l-Onor. Mangion hija importanti.  Minn meta biddilna s-sistema tat-taxxa fuq il-kirjiet għal 15%, id-dipartiment ra żieda daqskemm stenna, jew inqas?  

IS-SUR MARVIN GAERTY:  It’s a bit too early biex ngħidu, għar-raġuni li din bdiet fl-2014 u din is-sena daħħalna l-commercial.  L-analiżi qed nagħmluha, imma għandna ftit problema biex nagħmlu analisi minħabba li rridu naraw kif kienu jiddikjarawhom fit-tax return qabel; kien hemm min qed jiddikjarahom bħala trading u business income u allura ma tkunx tista’ taqbdu għax huwa profitt.  Qegħdin naħdmu fuqha, imma it’s a bit too early biex nagħtik risposta llum.  

ONOR. JOE FARRUGIA:  Tista’ tagħmel li l-kirijiet iridu jiġu ddikjarati għalihom u l-business jiġi ddikjarat għalih.

THE CHAIR:  Ma jidhirx li hawn aktar domandi, però qabel nagħlqu xtaqt nagħmel  żewġ rakkmandazzjonijiet; jekk jistgħu jsiru, isiru u jekk ma jistgħux isiru, ma jsirux.  Jien nirrikkmanda li aktar ‘il quddiem, meta jiġi ppreżentat ir-rapport tal-NAO, idealment ma jiġix ippreżentat biss dak li qed jiġi ppreżentat, imma jkun hemm ukoll a breakdown ta’ dak l-ammont u x’azzjonijiet ittieħdu mid-dipartiment fuq dawk l-ammonti, jiġifieri jekk hemmx ammonti li qegħdin under judicial action,  jekk hemmx ammonti li qegħdin under collection agreement  u jekk hemmx ammonti li dwarhom no action has been taken u allura hemmhekk forsi naraw l-ageing tagħhom.  Naħseb li dik tkun iktar informazzjoni pertinenti li tgħin lill-Kumitat jagħmel assessment verament fejn jidħol il-ġbir tal-arretrati u l-isforz li qed isir, għax ħafna drabi jkun hemm paragrafu li jgħid descriptively x’azzjoni qed tittieħed, imma fil-fatt there’s a bit of a difference from the description għal dak li attwalment hu.  

Fuq it-taxxi nnifishom u s-social security, at this stage il-Kumitat jista’ jħeġġeġ lill-Gvern u lil dawk kollha li huma stakeholders fis-sistema li din l-issue ta’ items li ilhom imniżżla bħala not collectable u li nafu li huma preskritti u li mhux se jinġabru, isir sforz ċar biex jiġu riżolta u maqtugħa.  Nemmnu li dan jista’ jgħin biex ir-rapport tal-NAO ikun strument tajjeb għall-pajjiż biex verament janalizza x’għandna niġbru.  At this stage l-istampa hija distorted ħafna u allura l-Kumitat iħeġġeġ lill-Gvern biex jekk jista’ jkun din l-issue tiġi ndirizzata.  Nirringrazzja lil kulmin ħa sehem fil-laqgħa tal-lum u naġġorna l-Kumitat.  

Fit-8:32p.m. il-Kumitat aġġorna għal data u b’aġenda li kellhom jiġu kkomunikati aktar tard.

